
МУҚАДДИМА
Инсониятни ва бутун оламларни буюк ҳикмат ва ғоя асо-

сида яратган Аллоҳ Таолога чексиз ҳамд ва сано бўлсин.
Коинотга энг улуғ раҳмат, энг буюк шафоатчи ва энг олий 

пайғамбар ўлароқ юборилган Муҳаммад Мустафо соллалло-
ҳу алайҳи васалламга, аҳли байтига, саҳобаларига ва у зотга 
тобе бўлганларнинг барчасига салот ва саломлар бўлсин.

Илмиҳол – мусулмонларнинг эътиқод ва ибодатларига 
оид ўрганишлари зарур бўлган тамал масалаларни ўргатувчи 
илмдир.

Пайғамбаримиз (соллаллоҳу алайҳи васаллам): “Илм ўр-
ганишлик – эркак ва аёл барча мусулмонлар учун фарз-
дир”, – деб таъкидлаганлар. Коинот фахри Ҳазрати Расу-
лулллоҳ соллаллоҳу алайҳи васаллам ушбу муборак сўзлари 
орқали барча мусулмонларнинг билиши фарз эканини баён 
этган, дунё ва охират саодатига эришишда фойда берадиган 
илм – бу илмиҳолдир.

Шунинг учун ҳар бир эркак ва аёл мусулмоннинг эътиқод 
ва ибодатларига доир зарур масалаларни ўрганишлиги фарз. 
“Зарурияти динийя” деб аталувчи ушбу муҳим мавзуларни 
ўрганмай ва ишонмай туриб инсон – тўлиқ ва комил мусул-
мон бўла олмайди.

Ҳар бир мусулмоннинг диний тамал масалаларни ўрганиб 
осон, ёдда сақлай олишига ёрдамчи бўлиш мақсадида, Ҳана-
фий мазҳаби асосида ушбу “Илмиҳол” китоби тайёрланди.

Аллоҳ Таоло ўз розилигига эриштирсин! Омин.

ْْ

Муҳим эслатма!
Азиз китобхон!
Қўлингиздаги асарда баъзи сура, оят ва дуолар 

Қуръон ҳарфларида ёзилган ва Қуръон ҳарфларини 
ўқишни билмаганлар учун крилл ҳарфларида ўқили-
ши берилган. Аслида крилл ҳарфи ёрдамида Қуръонни 
тўғри ёдлаш имконсиз. Крилл ҳарфларида ёд олувчи-
лар, албатта бирор моҳир устоз кўмагида ҳарфларни 
туғри талаффуз қилишни ўрганиши зарур.

Диққат!
Қўлингиздаги китобда Қуръондан оят ва суралар 

мавжудлиги сабаб, китобни ерга ташламасдан, покиза 
ушлаб, эҳтиром билан фойдаланиш кераклигини ало-
ҳида таъкидлаб ўтамиз!

Сура ва дуоларни крилл ҳарфларида ўқиганда аҳа-
мият қаратиш зарур бўлган хусуслар:

à – (аа)	 чўзиб ўқилади. “Бисмиллàҳи” каби.
ò – (оо)	 чўзиб ўқилади. “Йусрò” каби.
ѝ – (ии)	 чўзиб ўқилади. “биҳѝ” каби.
ý – (уу)	 чўзиб ўқилади. “лаҳý” каби.
Мад яъни чўзиш ишорати: à ò ѝ ý – бир алиф миқдо-

ри чўзиб ўқилади.

ДИНИМИЗ ИСЛОМ

ДИН
Дин – ақл эгаларини ўз хоҳиш ва иродалари билан 

дунё ва охиратда саодат ва саломатликка етказувчи 
илоҳий қонундир.

Аллоҳ Таоло илк инсон ва илк пайғамбар Одам 
алайҳиссаломдан эътиборан инсонларга пайғамбар-
лари орқали динни билдирган. Аллоҳ Таоло динимиз-
ни Пайғамбаримиз Муҳаммад Мустафо соллаллоҳу 
алайҳи васаллам билан тамомлаган. Бу дин – Ислом 
динидир. Ислом динига мансуб кишиларга “мусулмон” 
дейилади. Биз ҳам алҳамдулиллаҳ, мусулмонмиз!

ШАРИАТ

Шариат – дин маъносини билдириш билан бирга, 
диннинг ибодат ва муомалаларга оид ҳукмларига ҳам 
шариат дейилади. Яъни дин – шариат , шариат – бу 
дин, демакдир.

